
 

 

Die Regierung 
des Kantons Graubünden 

La Regenza 
dal chantun Grischun 

Il Governo 
del Cantone dei Grigioni 

 

 

Sesida dals 

 

17 da zercladur 2025 
 

 

Communitgà ils 

 

18 da zercladur 2025 

 

Protocol nr. 

 

462/2025 

    

    
 

Dumonda Collenberg 

concernent la reducziun da las prescripziuns da qualitad  
tar la distribuziun da la posta 

Resposta da la Regenza 

 

Il provediment da basa cun servetschs postals è suttamess a midadas. Ils chanals da 

communicaziun digitals e novas furmas da pajar mettan sut squitsch la finanziaziun 

dal provediment postal da basa. La midada dal cumportament da far cumpras preten-

da investiziuns en ina logistica da pachets effizienta. Cun la revisiun da l'Ordinaziun 

da posta vul il Cussegl federal stabilisar ad interim l'autofinanziaziun dal provediment 

da basa. La Regenza è conscienta da la situaziun finanziala pretensiusa en il sectur 

dal provediment postal da basa. Ins po dentant sa dumandar, sch'il princip da l'auto-

finanziaziun è gist en connex cun il provediment da basa. Sche la Posta svizra sto 

cuvrir sezza ils custs per ils servetschs da basa ch'èn prescrits da la lescha (p.ex. 

servetschs da brevs e da pachets, traffic da pajaments) cun sias atgnas entradas – 

senza subvenziuns directas u sustegn finanzial dal stadi – è quai ina gronda sfida, 

particularmain en las regiuns muntagnardas perifericas. Correspundentamain ston 

ins temair, ch'ina adattaziun vegnia ad avair dischavantatgs per las regiuns periferi-

cas e muntagnardas. Servetschs postals fidabels èn ina premissa fundamentala per 

in'economia publica effizienta e per ina societad che funcziuna. La Regenza giuditge-

scha perquai en moda critica l'incumbensa da distribuir la posta a chasas ch'èn occu-

padas l'entir onn, ch'èn però situadas ordaifer il territori d'abitadi. La distribuziun a 

chasas ordaifer il territori d'abitadi ch'èn occupadas l'entir onn è vegnida integrada en 

il provediment da basa pir l'onn 2021 sin fundament d'intervenziuns respectivas en il 

parlament. En l'ordinaziun vul il Cussegl federal ussa puspè abolir quest pass, quai 

ch'è dispitaivel ord vista da la politica democratica. 

 

Tar la dumonda 1: Il mantegniment resp. la gestiun d'ina rait da distribuziun fisica en 

tut il pajais è però collià cun gronds custs fixs. Perquai che la quantitad da brevs sa 

diminuescha, vegn la finanziaziun da quests custs fixs pli e pli sut squitsch. En il rom 

da la consultaziun currenta vegn la Regenza a s'engaschar, per che la reducziun pla-

nisada vegnia fatga en plirs pass e mo, sch'i vegn purschida ina pussaivladad da 

distribuziun alternativa equivalenta (p.ex. chascha da brevs tar il spartavias, conse-

gna electronica). Plinavant duai la distribuziun vegnir abolida mo là, nua ch'in access 

digital correspundent è garantì, uschia ch'ils servetschs analogs pon vegnir remplaz-

zads tras servetschs digitals. 

La reducziun da las directivas da distribuziun ed il return a l'uschenumnada designa-

ziun da l'abitadi (mo anc abitadis populads l'entir onn vegnan servids) pertutgan parti-

cularmain territoris periferics u pauc populads da la Svizra. Qua èsi il pli probabel, 

che la qualitad da la distribuziun vegn a sa pegiurar. In'optimaziun dals custs da la 

Posta mo sin donn e cust dals territoris rurals e pauc populads na dastga betg vegnir 

tolerada. In tal project na tegna betg quint da la pretensiun dal servetsch public 

d'avair in provediment equivalent en tut il pajais. 

 

Tar la dumonda 2: En spezial sto la reducziun da las directivas da distribuziun ve-

gnir refusada tar las gasettas abunadas. La directiva che 97 % (empè da 90 %) da 

las gasettas stoppian vegnir consegnadas fin las 12.30, sto vegnir observada vina-

vant. L'attractivitad da las medias stampadas, en spezial da gasettas regiunalas, na 

duai betg vegnir indeblida ulteriuramain tras ina flexibilisaziun da las directivas da 

distribuziun. Areguard la promoziun da las duas linguas minoritaras rumantsch e 

talian pudess quai procurar per donns irreversibels: Sche las medias stampadas ve-

gnan distribuidas pli tard, procura quai per in augment dal consum da medias en il 

spazi digital, fitg savens a disfavur da l'enragischaziun locala ed – en il cas dal ru-

mantsch – da la lingua tradiziunala. 

 

Tar la dumonda 3: Sin basa da las infurmaziuns disponiblas n'èsi betg pussaivel da 

respunder, quantas chasas resp. persunas che fissan pertutgadas en il Grischun. En 

il rapport explicativ tar la revisiun da l'Ordinaziun da posta discurra il Cussegl federal 

da 60 000 chasas en abitadis periferics u pauc populads, che fissan pertutgadas da 

l'aboliziun da la distribuziun a chasas ordaifer ils abitadis ch'èn occupadas l'entir onn. 

Sin dumonda n'ha la Posta svizra – cun renviar a la consultaziun currenta ed a l'exe-

cuziun ch'è actualmain en lavur – betg pudì metter a disposiziun infurmaziuns deta-

gliadas per il Grischun davart questa dumonda. 

